
UiTM BENTENG MASA DEPAN 
ANAK BANGSA

Pro-Canselor Universiti Teknologi MARA, 
UiTM, DYMM Tengku Permaisuri Hajah 
Norashikin Abdul Rahman, bertitah UiTM 

seharusnya kekal sebagai institut keramat yang 
relevan dalam usaha membangunkan kehidupan anak 
bangsa. 

Titah ucapan baginda disampaikan pada sidang 
pertama istiadat konvokesyen UiTM ke-102 di 
Dewan Agung Tuanku Canselor (DATC), UiTM Shah 
Alam yang membuka tirainya semalam.

“Penubuhan dan pembentukan utama UiTM ini 
adalah bertujuan untuk melindungi hak asasi orang 
Melayu, Orang Asli serta anak-anak negeri Sabah 
dan Sarawak yang mana ia selari dengan Akta 173 
(1A), menurut dan mengikut Peruntukan Perkara 153 
Perlembagaan Persekutuan yang akan terus dipelihara 
dengan utuh.”

“Justeru, saya berharap tiada mana-mana pihak 
mengganggu-gugat 
kedudukan dan peranan 
asal universiti ini.” 
Titah baginda.

Dalam sidang pertama, 
DYMM Tengku Permaisuri 

Hajah Norashikin berkenan 
mengurniakan 237 graduan 

pasca siswazah terdiri daripada 
graduan peringkat Ijazah Doktor 

Falsafah dan Sarjana Kepakaran 
Klinikal.

Baginda turut menekankan kepada para 
graduan, untuk terus menuntut ilmu 
kerana ilmu itu adalah satu perkara yang 
kian berkembang tanpa penghujung 
dan dunia tidak akan berubah tanpa 
perkembangan dari ilmu itu sendiri. 

“Maruah dan harga diri seseorang amat 
berkait rapat dengan tahap ilmu yang dimilikinya. 

Maka, pembangunan dan kemajuan sesebuah 
bangsa sentiasa berhubung kait dengan sejauh mana 
masyarakatnya menguasai dan memanfaatkan ilmu 
pengetahuan.”

Baginda juga mengingatkan agar jangan sesekali 
wujud rasa malas dalam diri dari menuntut ilmu. 

Ilmu itu ibarat cahaya yang bergerak dan 
berkembang tanpa henti, jadi kita perlulah 
untuk terus bergerak mengikut arusnya di 
samping menjadikan ilmu dan pendidikan itu 
bukan sahaja melahirkan tenaga kerja, tetapi 
membina bakat manusia yang berakhlak dan 
berjiwa merdeka.

